
HEADLINES  ( EVENING ) 

 

1.  Mizoram Larsap chuan Zo Inspiration Foundation-te 'n khawtlanga tanpui 

ngaite chhawmdawl kawnga an hmalakna chuan thil phalna leh midang 

ngaihsakna a lantir a ni, a ti. 

 

 

2.  BJP Mizoramin vawiin khan "Democracy humhimna la, Rorelna diklo tibo 

rawh" tih thupui hmangin Zarkawt kawn atanga Vanapa Hall kawt thleng 

kawng an zawh. 

 

 

3 Centrally Sponsored Scheme for Fast Track Special Court chu kum 

nga dang hman chhunzawm turin Union Cabinet in a rel.  

 

 

4.    Union Cabinet chuan ramchhunga statistic kalphung 

tihchangtlunna tur Viksit Bharat Initiative for Statistical 

Transformation, Analytics & Research, VISTAR Scheme a pawm. 

 

<><><> 

GUV WITH ZIF 

 

Mizoram Larsap General Vijay Kumar Singh chuan Zo Inspiration 

Foundation-te 'n khawtlanga dawmkan ngai, ngaihsak bik ngai leh miretheite 

chhawmdawl kawnga an hmalakna chuan Mizote chakna em em, thil phalna leh 

midang ngaihsakna a lantir a ni, a ti. 

Vawiina Zo Inspiration Foundation (ZIF) buatsaih 'Your Inspiration, Their 

Transformation' tih thupui hmanga Capacity Building & Second Beneficiaries Meet, 

a hmanpuina-ah larsap chuan mitin huapzo leh khawngaihnaa khat khawtlang ni tura 

khawtlang mipui rawngbawl sak chu mitin mawhphurhna a ni tih sa sawi a. 

Mizoramah mipuite inpawhtlangin inngaihsak tawn thin mah se la, Zo Inspiration 

Foundation ang pawl, tanpui ngaite chhawmdawl lama hmalatu an awm hian mipui 

rawngbawl sak kawngah hmalak a ti awlsamin thatna tam tak a nei a ni a ti a. Din a 

nih ata Charity and Medical Aid Programme kaltlanga tum 100 chuang an feh 

chhuak tawh leh damlo na zual mi 3,000 chuang tana tanpuina cheng vaibelchhe 3 

aia tam an sem chhuak chu ropui a tih thu a sawi bawk. 

Larsap chuan Larsap chuan Zo Inspiration Foundation hmalaknate a hlawhtlin 

theih nana pawisa leh a dangte thawha tawiawm tlat thintute fakawm a tih thu a sawi 

a. Tanpuina dawng tlak thlan kawnga tawiawm thintu YMA te chhuanawm a tih thu 

a sawi bawk a. Zo Inspiration Foundation hmalakna chu Kristian nun nena inhmeh 

leh chhawmnun zelna a nih thu sawiin, an hmalaknate chu mamawh dan a zir zela 

huang zauh tum turin a fuih a ni. 



Zo Inspiration Foundation hi June ni 7, 2020 ah din a ni a. Ministry of 

Corporate Affairs hnuaia Company Act leh Mizoram Societies Registration Act-ahte 

an inziahluh bakah February ni 28, 2025 khan trust registration tiin, September ni 

15, 2026 khan CSR-1 registration an ti fel a. Inenkawlna mumal tak neiin hma an la 

a ni. Kum 2020 atanga 2026 inkar hian mi harsa chenna in neilo mi 25 in an sak sak 

tawh bakah mi 2,197 te tanpuina an pe tawh tawh a. Educational Support and Child 

Development kaltlangin zirlai naupang mi 53 an enkawl mek bawk.  

 

<><><> 

CM WITH MSS OFFICERS 

 

      

Chief Minister Pu Lalduhoma chuan sorkar chu hmathlir fel tak neiin a kal a, 

flagship scheme te neiin an ngai pawimawh a, sorkar hnathawkte pawhin lo ngai 

pawimawh se a duh thu a sawi. 

 

He thu hi Administrative Training Institute (ATI)-a Foundation Training mek 

Mizoram Secretariat Service officer-te CM conference hall-a a kawmna-ah he thu hi 

Chief Minister chuan sawiin sorkar file kalpuina a note siamtu pawimawh ber zinga 

mi an nih avangin sorkar dan leh a amendment te an hriatchian hle khan thutlukna 

siam kawngah sorkarin a tangkaipui thin a ni a ti. Service Association a kawmte 

hnena a sawi zel thin chu service inkara inerna awm thin tha a tih loh thu a ni, a ti a. 

Sorkar pakhat hnuaia thawk vek an ni a, ram tana thawkho vek an ni, tiin sorkarin tul 

a tih angin hnathawktute hi a siksawi thei tur a ni, a ti. Hun vawn dik hi a tha a, an 

thawhpui leh an hnuaia mite hre rengin, a tul bak bak office-ah an awm khaw tlai fo 

tur a ni lova. Hna tam tak hi chu office hunbi pangaia thawh theih an ni a, tlai taka 

kal a, tlai taka bang lovin, a hun taka thlen a, a huna haw mai tur a ni, a ti bawk. 

 

Chief Minister chuan khawvel a inthlak chak avangin thil thar tha zawk 

ngaihtuah chhuak thiam officer mamawhna a sang hle a ni, a ti a. Mahni chhungkua 

theuh vil tha a, chhungkaw tha din turin MSS officer-te chu a chah a. Chu chu 

khawtlang leh ram tan thil tangkai tak a ni, a ti. 

 

<><><> 

TRIBAL FILM FESTIVAL 

   

 Ministry of Tribal Affairs bultum a Art & Culture Department leh 

Information, Public Relations department tangkawpin a an buatsaih, Mizoram Tribal 

Film Festival 2026 chu vawiin khan Pu C. Lalsawivunga, Minister, Art & Culture 

Department chuan a hawng.  

 

Reels leh Short Film Making Competition-a lawmman dawngtute hnenah 

Minister hian lawmman a sem nghal a, Short Film Making Competition-ah hian 

“Sadawt” film chuan lawmman pakhatna a dawng a ni. Khuallian chuan he Film 

Festival hi Mizo hnam ziarang pho chhuahnapawimawh tak a nih thu sawiin film 

siamtute chu Mizo hnam chawi nungtu pawimawh takte an nih thu a sawi a. Mi 

taima leh tumruh tan lo chuan Film siam chu tih mai mai chi a nih loh thu sawiin 

sum leh tha tam tak senga, Mizo hnam leh Mizo Film industry chawinunna kawnga 

rawn thawk chhuak, Film siamtu zawng zawngte chungah lawmthu a sawi a ni. An 

inphochhuahna leh naupang zawkte rilru-a hnam ropuina leh hlutna tuh thartu a nih 

beiseina nen hnam nungpungte chu heng film hmang hian zir chiang leh theuh turin 

kalkhawmte chu a chah nghal a ni. 

 



Film Festival hawnna programme hi Art & Culture Secretary Pi Zodingpuii’n 

kaihruaiin Joint Secretary Pu TC Lalkhuma hnen atangin Flm Festival buatsaih a nih 

chhoh dan report ngaihthlak a ni.  

 

Mizoram Tribal Film Festival 2026 hi ni thum chhung awh tur niin Vanapa 

Hall leh Lianchhiari Run Mini Theatre-ah te film tarlan takte bakah Mizo Movie 

hrang hrangte en tur a awm dawn a. A tawp ni, November ni 6 chawhnu hian Tribal 

Research Institute, Kelsih-ah Film Making Competition-a pakhatna hi chhuah a ni 

ang. He Film Festival hawnnaah hian sawrkar official-te, Pu Pradip Kurbah, 

Meghalaya Film Director leh Pu Tiakumzuk Aier, Nagaland Film Director bakah 

ICFAI leh St. Pauls zirlaite an tel a ni.   

 

<><><> 

BJP RALLY  

 

 BJP Mizoramin vawiin khan "Democracy humhimna la, Rorelna diklo tibo 

rawh" tih thupui hmangin Zarkawt kawn atanga Vanapa Hall kawt thleng kawng an 

zawh. 

 

Inkhawm hmasa Zarkawt kawn a neihah BJP Mizoram State Spokesperson Pu 

K. Laldinthara chuan inkhawm a kaihruai a, kawngzawhtu kalkhawmte chu an au 

rual a ni.  

 

(SFX) 

 

Hemi hnu hian  Vanapa Hall kawta kharna inkhawmah Union Minister of 

State for Finance hlui, Pu Bhagwat Karad chuan thusawiin, India ram Democracy 

humhimna kawngzawh an huaihawt thei chu lawmawm a tih thu a sawi a. Prime 

Minister Pu Modi-a kaihhruaina hnuaiah Hmarchhak State-te chuan ngaihsak an 

hlawh hle tih sawiin, Mizoram chu hnam tlem an nih avangin  Central sorkar chuan 

a ngai pawimawh em em a, dan lova Mizorama lo lut an awm loh na’n leh  ram leh 

hnam him na’n Bangladesh ramri pawh sorkar laipuiin a hung mek a ni, a ti. 

Pu Bhagwat Karad chuan, Mizoram In-charge a nih angin, Mizoramin kawng 

hrang hranga harsatna an tawh chungchangah kuthnathawktu, a bikin sawhthing 

chingtute tan hma thar laksak an duh thu a sawi a. Sorkar tawh leh sorkar mek te 

chuan harsatna tak tak an sutkiansak theih loh avangin sorkar laipui chuan 

kuthnathawktute harsatnate sutkian sak tur leh an tharchhuahte hralhna tur zau zawk 

an neih theih na’n theihtawp a chhuah dawn a ti a. Hei bakah hian thalai hna zawng 

mekte pawhin hna tam tak an hmuh theih na’n Central-ah theihtawp chhuahin hma a 

lakpui dawn tih sawiin,  Mizoram ah hmasawnna dik tak a lo thlen na’n kum 2028-a 

Mizorama inthlan lo awm turah Mizoram mipui te chu BJP thlawp theuh turin a 

sawm a ni. 

 

Byte:  Bhagwat Karad 

 

Mizoram BJP State President Dr K. Beichhua, MLA pawhin he hunah hian 

thusawiin, vawiina Democracy humhimna kawngzawh leh tharum hmanga Sorkar 

siam tumna duh lohna lantir a lo kal zawng zawngte chungah lawmthu a sawi a. 

Electoral roll Special Intensive Revision (SIR) chu Mizoramah pawh tha tak leh 

tluang taka kalpui a nih thu sawiin, India ramah a kalpui tha ber pawl State a ni pha 

a ti a. SIR kalpui a nih avang Mizorama voters sing 3 chuang (za zela 3 point 89) vel 

paih zawng zawng leh India rama vote paih zawng zawng belhkhawma vaibelchhe 

13 ah BJP vote-tu tam tak paih an ni ve tih sawiin, BJP kaihhruai sorkar chuan 



huaisen tak leh dik taka vote nei thei te chauhin vote an neih theih na’n hma a la a. 

Dan ang thlapa hmalakna chu Congress Party leh a sangawi zawnpuiten dâwt 

hmanga puh hmingchhiat an tum a ti a. Dr K Beichhua chuan Democracy humhim a 

tharum hmanga Sorkar paihthlak chu an do tlat a, Democracy ang ngei a, mipui duh 

thlanna chu an zah tur a ni a, chutiang humhim chu BJP chuan a tum ber a ni, a ti 

bawk. 

 

<><><> 

MPCC PRESS CONF.  

  

MPCC chuan Mizoram-a sorkar awm tawh zawng zawngah ZPM sorkar chu 

sum enkawl thiam lo ber sorkar a ni a, Mizoram budget aia 'Leiba' tam zawk kum a 

thleng mek niin an sawi.  

 

Vawiina Aizawl Press Club-a thuthar thehdarhtute an kawmnaaah he thu hi 

sawiin, Mizoram Pradesh Congress Committee (MPCC) Publicity Department 

Chairman Pu PC Laltlansanga chuan  Mizoram-a sorkar awm tawh zawng zawngah 

ZPM sorkar chu sum enkawl thiam lo ber sorkar a ni tih sawiin, ZPM Party 

kaihhruai sorkar hnuaiah Mizoram budget aia 'Leiba' tam zawk kumin 2026 hian a 

thleng mek a ti a. Kumin budget chu cheng vbch 17,076 leh nuai 92  niin, Mizoram 

leiba chu cheng vbch 19,085 leh nuai 15 vel a ni a ti a. Tun dinhmunah  sorkar leiba 

chu  Mizorama mihring nausen nen lamin mi pakhatin cheng nuai khat singli 

sangnga vel ṭheuh leiba nei ang a ni a ti bawk.  

 

ZPM kaihhruai sorkar chu bat an huai em em a, tu leh fate rulh turin sum tam 

tak an puk reng a. Kumin 2026- 2027 kum kal mek (April leh October inkar) thla 

sarih chhung ringawt hian sum cheng vbch  5,509 an puk leh tawh a. Hei hi nikum 

2025-26 a sum puk vbch  5,308 aiin a tam tawh zawk tih sawiin, khawlaiah sum 

lengvak a tlem a. Sumdawngte an mangang a, Krismas boruak pawh a huphurhawm 

hle tih a sawi bawk a ni. 

 

Hei bakah hian MPCC Publicity Department Chairman chuan ZPM in zoram 

thalaite hnena an tiam 'CM Special Package' lah chu a dawngtu ni turin ZPM 

Legislature meeting chuan ZPM nih a ngai tiin thutlukna an siam a. Huapzo sorkar, 

tihbik awm lo sorkar, mahni party leh chhung leh khatte duhsak bik lo tura Bible 

nem meuha thu tiam a chhechham party sorkar an ni tih theihnghilh thak khawpin 

ZPM sorkar chu a kal mek a ni a ti. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

FISHERIES 

 

Fisheries Department hotute chuan Thenzawl a sangha note tihkeuna leh a 

note dahna siam nan cheng vaibelchhe 4 sen a nih tawh thu an sawi. 



 

Vawiin khan Mizoram Legislative Assembly Subject Committee-1 chuan an 

chairman Pu Lalmuanpuia Punte hovin Serchhip District Fisheries Development 

Officer (DFDO) hnuai a enkawl mek sangha note tihkeuna leh a note dahna hmun an 

tlawh a. He tah hian Fisheries department hotute chuan he hna hi a la puitlin loh thu 

sawiin, tunah hian cheibawl zuina leh a puitlin theih nana ruahmanna siam a nih thu 

an sawi a. Hemi atan hian NABARD atangin vaibelchhe 8 chuang hmuh beisei a nih 

thu an sawi a, sanction erawh a la chhuah chiah loh thu an sawi. Thenzawl NEC 

Road-a PMMSY Scheme hnuaia Sangha chi thlahna hmunpui leh a khawina hmun 

tlawhtu Subject Committee-1 Chairman Pu Lalmuanpuia Punte chuan he hna a 

hmalak mek dan enfiah tura kal an nih thu sawiin, an hmuh dante chu ennawnin an 

an sawiho leh anga, chuta an hmuh dan chu Assembly-ah an thlen dawn niin a sawi. 

 

Member dang kalte hi Pu Lorrain Lalpekliana Chinzah, Pu Rashik Mohan 

Chakma, Pu K. Laldawngliana  leh Pu Jeje Lalpekhlua te an ni a. Fishery Secretary 

Pu Rothanga hovin Department official dangten an lo dawngsawng a. Subject 

Committee hian helai hmuna hnathawh tawh hrang hrang - Quarters, Staff Guest 

House, Office cum Laboratory, Entrance Gate, Internal Roads, Boundary Wall 

Fencing, Hatchery, Nursery Tanks leh Rearing Tanks te an fang chhuak vek a ni.      

 

<><><> 

CSS  FOR FTSCS  

  

Centrally Sponsored Scheme for Fast Track Special Court chu kum nga 

dang hman chhunzawm turin Union Cabinet in a rel. Heng fast track 

court zingah hian mipat hmeichhiatna kaihhnawiha kum tlinglo chunga 

pawikhawihte chungthu ngaihtuahtu POCSO court pawh a tel a. Kum 

2026 April ni 1 atanga March ni 31, 2031 thleng he scheme hi hman leh 

tura ni a. Cheng vaibelchhe 3788 sen a ni ang. Ramchhung state leh UT 

ah te Fast Track Cout hi 850 a awm a ni. 

 

<><><> 

VISTAR 

 

 Union Cabinet chuan ramchhunga statistic kalphung 

tihchangtlunna tur Viksit Bharat Initiative for Statistica l 

Transformation, Analytics & Research, VISTAR Scheme a pawm. He 

scheme hi kum 2026-27 atanga 2030-31 chhungin cheng vaibelchhe 

sang li leh 371 senga kalpui a ni dawn a. Vawiin vek khan Union 

Cabinet chuan cheng vaibelchhe 2814 senna tur Capex Support Scheme 

to Promote Critical Mineral Processing a pawm bawk a. He scheme hi 

kum nga chhung kalpui tur a ni ang.  

 

<><><> 


